
Esgyniad Iesu 
-
gan Catrin Roberts
Cefndir Beiblaidd:

Marc 16: 19-29; Luc 24: 50 – 53; Actau 1: 1-11

Cymeriadau:

Pedr





Andreas





Dr Rhaidimi Hedfan (wedi ei wisgo fel gwyddonydd gwallgo)
Offer:



Gwisg Dr Rhaidimi Hedfan; 2 rwyd bysgota maint plentyn 

Mae Pedr ac Andreas yn dod i’r llwyfan ac yn eistedd ac ad libio yn gyffredinol. Trwsio y rhwydi pysgota. Dr Rhaidimi Hedfan yn dod atyn nhw.

Dr:

Esgusodwch chi, ond chi ydy Pedr ac Andreas?

Andreas:
Ie.  Pwy sy’n holi?

Dr:
Mae’n ddrwg gen i (ysgwyd llaw gyda’r ddau wrth gyflwyno’i hun) Dr Rhaidimi Hedfan. 

 (sibrwd) Roeddwn i’n gobeithio cael gair gyda chi.

Andreas:
(hefyd yn sibrwd) Oeddech chi wir.  Am beth?

Dr:

Am.....(edrych o’i gwmpas yn llechwraidd).....y GYFRINACH.

Pedr:
(yn uchel) Cyfrinach? (Dr Rhaidimi Hedfan yn neidio) 

 Pa gyfrinach sy gen ti, Andreas?  A pam wyt ti’n sibrwd?

Andreas:
Does gen i ddim cyfrinach!  A rydw i’n sibrwd achos bod hwn yn sibrwd.  

(wrth y Dr) Pam wyt ti’n sibrwd?

Dr:
Am fod gan waliau glustiau!  Rydw i wedi dod atoch chi i ddysgu am y prosiect cudd.  Dydw i ddim isio i neb arall glywed am hyn.

Pedr:
Pa brosiect cudd?

Dr:
Prosiect H F A.

Andreas:
Prosiect H F A?  Am beth wyt ti’n siarad?  Pedr, mae hwn yn nyts!

Dr:
(yn gwenu) Rydw i’n gweld.  Hysh hysh!  OK. (tapio ochr ei drwyn) Deall yn iawn!

Pedr:
(yn cydio yng nghot y Dr ac yn ei godi ar flaenau ei draed) Gwranda, mêt! Beth ydy HFA, ac am beth wyt ti’n mwydro!  Rydw i’n dechrau colli amynedd!

Andreas:
Pedr!  Cofia beth ddywedodd Iesu wrthyt ti.


(Pedr yn gollwng y Dr, ac yn cyfri o 1 i 10 yn glywadwy o dan ei anadl)


Iawn.  (ceisio ymlacio wrth ysgwyd ei ysgwyddau) Beth am i ti egluro beth ydy HFA, os gweli’n dda.

Dr:
(yn dangos ei fod wedi cael braw) Iawn.  Prosiect HFA ydy Prosiect Hedfan Fel Aderyn. Ac mae rhywun wedi dweud wrtho i ar y QT bod un o’ch ffrindiau chi wedi darganfod y gyfrinach.

Pedr:
Pa gyfrinach?

Dr:
Sut i hedfan fel aderyn!  Os ga i’r gyfrinach, yna bydda i’n gallu datblygu’r syniad a gwneud lot o arian......(pesychu) cynorthwyo’r ddynoliaeth gyfan.

Pedr:
Ond does neb yn gallu hedfan fel aderyn.

Dr:
Mae gen i ffynhonnell sy’n gwbl sicr.

Andreas:
Dim ots gen i am dy ffynhonnell.  Does neb ohonyn ni’n gallu hedfan.  Iawn? Edrych ar fy ngwefusau – (ynganu’n glir) DOES NEB OHONON NI’N GALLU......
(Stopio’n sydyn)

Pedr:
Andreas?  Beth sy?

Andreas:
Iesu!

Pedr:
Beth am Iesu?

Andreas:
Am hynny mae hwn yn sôn – Iesu yn mynd yn ôl i’r nefoedd!

Pedr:
Y? O!  Wrth gwrs!

Dr:
(yn dechrau cynhyrfu) Ydw i’n iawn?  Mae rhywun wedi darganfod y gyfrinach?

Andreas:
Naddo, gyfaill. Rwyt ti wedi camddeall.  Rydyn ni’n sôn am Iesu, yr Arglwydd yn mynd yn ôl i’r nefoedd tua mis yn ôl.

Dr:
Iesu o Nasareth?  Ond cafodd ei groeshoelio.  Mae wedi marw.

Pedr:
Na, mae Iesu’n fyw. Daeth yn ôl yn fyw ar ôl dau ddiwrnod yn y bedd. Mae Andreas a fi, a llawer o bobl eraill wedi ei weld.

Dr:
Ond lle mae Iesu rŵan?

Andreas:
Mae wedi gadael y ddaear erbyn hyn.  Mae wedi mynd yn ôl at Dduw i’r nefoedd.

Dr:
Y?

Pedr:
Ar ôl atgyfodi, cawson ni gwmni Iesu am ychydig wythnosau, ond yn y diwedd aeth â ni i ardal Bethania, ac fe gododd i fyny i’r awyr.

Dr:
Roedd o’n hedfan?

Pedr:
Na, roedd o’n esgyn, yn codi i fyny i’r awyr. Ond welson ni ddim llawer, achos daeth cwmwl i’w guddio.

Dr:
(yn siomedig) Felly, dydych chi ddim yn gwybod beth ydy cyfrinach hedfan ychwaith.

Andreas:
Nac ydyn. Ond rydyn ni’n gwybod beth ydy cyfrinach bywyd tragwyddol.

Dr:
Bywyd tragwyddol?  Beth sy gennych chi?  Tabledi?  Eli? Dŵr ffynnon?

Pedr:
(yn rhoi braich am ysgwyddau Dr Rhaidimi Hedfan, a dechrau symud i ochr y llwyfan) 
Anghofia am dabledi ac eli.  Mae rhywbeth gwell gynnon ni – Iesu, Mab Duw.........

(exit pawb)

